ՀԻՄՆԱՎՈՐՈւՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2021 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ, ՓՈՓՈԽՈՒԹՅՈՒՆՆԵՐ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2020 ԹՎԱԿԱՆԻ ԴԵԿՏԵՄԲԵՐԻ 30-Ի N 2215-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ 
Անհրաժեշտությունը` Սույն որոշման նախագծի ընդունման անհրաժեշտությունը պայմանավորված է 2021թ. ՀՀ պետական բյուջեի հաշվարկ-հիմնավորումների հիմքում դրված  և տարեսկզբից մինչ այժմ ՀՀ ԿԲ կողմից հաստատված արտարժութային փոխարժեքների զգալի տարբերություններով, ինչպես նաև, ՀՀ 2021թ. բյուջետային ֆինանսավորման հայտով ներկայացված ցուցանիշների համեմատ ՀՀ կառավարության 30.12.2020թ. № 2215-Ն որոշմամբ հաստատված գումարների կրճատման պայմաններում  Երևանի ջրամատակարարման բարելավման և Ախուրյան գետի ջրային ռեսուրսների ինտեգրացված կառավարում փուլ 1 ծրագրով Ջրաձոր գյուղի վերաբնակեցման ծրագրերի բնականոն ընթացքի ապահովմամբ։
 Ընթացիկ իրավիճակը և խնդիրները`  Անհրաժեշտ է ապահովել երկարատև դադարից հետո վերսկսվող Երևանի ջրամատակարարման բարելավման և մեկնարկման փուլում գտնվող Ախուրյան գետի ջրային ռեսուրսների ինտեգրացված կառավարում  փուլ 1 ծրագրով Ջրաձոր գյուղի վերաբնակեցման  ծրագրերի բնականոն ընթացքը:
Տվյալ բնագավառում իրականացվող քաղաքականությունը` 
1072-11003 «Վերակառուցման և զարգացման եվրոպական բանկի աջակցությամբ իրականացվող Երևանի ջրամատակարարման բարելավման դրամաշնորհային ծրագրի» շրջանակներում նախատեսվում է վճարումներ կատարել «Ֆիխտներ Ուոթեր ընդ տրանսփորթեյշն» ընկերությանը (այսուհետ՝ Խորհրդատու), որի մատուցած խորհրդատվական (շինարարության վերահսկողության) ծառայությունների դիմաց վճարումները նախատեսվում էր կատարել Վերակառուցման և զարգացման եվրոպական բանկի (այսուհետ՝ ՎԶԵԲ) վարկային միջոցներից։ ԵՆԲ ֆինանսական պայմանագրի և Եվրոպական միության հարևանության ներդրումային ծրագրի (ԵՄ ՀՆԾ) դրամաշնորհային համաձայնագրի փոփոխությունների ստորագրման գործընթացի ուշացման պատճառով ՀՀ ՖՆ-ի և ՎԶԵԲ-ի համաձայնությամբ ծրագրի բոլոր վճարումները կատարվել են միայն ՎԶԵԲ վարկային միջոցներից։ Արդյունքում` ՎԶԵԲ վարկային միջոցները սպառվել են, իսկ մատուցված խորհրդատվական ծառայությունների դիմաց կուտակվել են պարտքեր։ Այդ պարտքերի չվճարման և խորհրդատուի պայմանագրի ժամկետի ավարտման պատճառով ծրագրի շինարարական աշխատանքները դադարեցված են։ 
Դոնորների հետ քննարկումների արդյունքում (ԵՆԲ և ԵՄ ՀՆԾ հրաժարվել են ֆինանսավորել  կուտակված պարտքերի գումարը) ՎԶԵԲ ներկայացուցիչները համաձայնություն են տվել վերոնշյալ գումարների վճարման համար  ՎԶԵԲ դրամաշնորհային միջոցները ավելացնել։ 2019թ.-ին մեկնարկած բանակցությունների և քննարկումների վերջնարդյունքը 05.03.2021թ. ստորագրված դրամաշնորհային համաձայնագրի փոփոխությունն է և առաջիկայում դրամաշնորհային լրացուցիչ միջոցների ստացման հանգամանքը։ Այդ կապակցությամբ ՀՀ 2021թ. պետական բյուջեում նախատեսվել է դրամաշնորհային լրացուցիչ միջոցներին համարժեք դրամային միջոցներ՝ հաշվարկած 1 Եվրոյի նկատմամբ 574.79 ՀՀ դրամ փոխարժեքով։ Մինչդեռ 2021թ. տարեսկզբից մինչ օրս փոխարժեքը տատանվում է 1 Եվրոյի նկատմամբ միջինը 633.4 ՀՀ դրամի սահմաններում՝ առավելագույն փոխարժեք արձանագրելով 643.96 ՀՀ դրամը։ 
Նշված փոխարժեքային տատանումները լրացուցիչ խոչընդոտներ են առաջացնելու խորհրդատուի պարտքերի ամբողջությամբ վճարման հարցում՝ ուշացնելով շինարարական աշխատանքների վերսկսման հեռանկարը և հարուցելով շահագրգիռ կողմերի՝ բնակիչ-բաժանորդների, կապալառուների, մատակարարների և այլն, արդարացի բողոքներն ու դժգոհությունները։ 
	Նպատակ ունենալով վերականգնել ավելի քան երկու տարի դադարի վիճակում գտնվող «Երևանի ջրամատակարարման բարելավման ծրագրի» բնականոն ընթացքը՝ Խորհրդատուի վճարումների լիարժեք կատարման համար անհրաժեշտ է 2021թ. ՀՀ պետական բյուջեում կատարել համապատասխան միջծրագրային և միջհոդվածային վերաբաշխումներ։
1072-12001 «Գերմանիայի զարգացման և Եվրոպական միության հարևանության ներդրումային բանկի աջակցությամբ իրականացվող ջրամատակարարման և ջրահեռացման ենթակառուցվածքների դրամաշնորհային ծրագիր` երրորդ փուլ»  ծրագրի շրջանակներում այս պահին շարունակվում են նախագծանախահաշվային աշխատանքները և առկա որոշ լուրջ տեխնիկական խնդիրները գտնվում են քննարկումների և օպտիմալ լուծումների որոնումների փուլում։ Նախագծահետազոտական աշխատանքների ավարտից և մրցութային գործընթացից հետո կմեկնարկեն նախատեսված շինարարական աշխատանքները։ Այդ կապակցությամբ 2021թ. ՀՀ պետական բյուջեում հնարավոր է կատարել անհրաժեշտ միջծրագրային և միջհոդվածային վերաբաշխումներ։
1072-31003 «Եվրոպակական ներդրումային բանկի աջակցությամբ իրականացվող Երևանի ջրամատակարարման բարելավման ծրագրի շրջանակներում ջրամատակարարման և ջրահեռացման ենթակառուցվածքների հիմնանորոգում» միջոցառման մասով ՀՀ 2021թ. բյուջետային ֆինանսավորման հայտում նախատեսվել էր 1,196,900.0 հազ. դրամ գումար, մինչդեռ 2021թ. ՀՀ պետական բյուջեով նախատեսվել է 591,540.5 հազ. դրամ, որ բավարար չէ չվճարված պարտքերի առկայության պարագայում շինարարության վերահսկողության խորհրդատուի բացակայության պայմաններում դադարեցված և վերսկսման փուլում գտնվող թվով երեք շինարարական պայմանագրերով նախատեսված աշխատանքների վերսկսման և ավարտման համար։ Այդ կապակցությամբ 2021թ. ՀՀ պետական բյուջեում հնարավոր է կատարել անհրաժեշտ միջծրագրային և միջհոդվածային վերաբաշխումներ՝  լուծելով շահագրգիռ կողմերի՝ բնակիչ-բաժանորդների, կապալառուների, մատակարարների և այլն, արդարացի բողոքների ու դժգոհությունների չարչրկված հարցը։
1004-11010 «Գերմանիայի զարգացման վարկերի բանկի աջակցությամբ իրականացվող Ախուրյան գետի ջրային ռեսուրսների ինտեգրացված կառավարում փուլ 1 ծրագրով Ջրաձոր գյուղի վերաբնակեցման գործողությունների խորհրդատվություն և կառավարում» միջոցառման շրջանակներում արդեն հայտարարվել է խորհրդատվական ծառայությունների մատուցման մրցույթ, որի ավարտից և պայմանագրի կնքումից հետո խորհրդատուին կտրվի նախատեսվող կանխավճարի գումարը, իսկ մինչև տարեվերջ՝ ժամանակացույցով նախատեսված մատուցվելիք ծառայությունների դիմաց նախատեսվող վճարումները։ Արդյունքում՝ 2021թ.-ի ընթացքում կիրականացվեն նաև 2020թ.-ին նախատեսված, բայց չիրականացված ծառայությունները՝ հողերի ձեռքբերման և վերաբնակեցման գործողությունների պլանի (ՀՁՎԳՊ) պլանի ուշ հաստատման (ՀՀ կառավարության 27.08.2020թ. № 1411-Լ որոշում) պատճառով։ Այդ կապակցությամբ 2021թ. ՀՀ պետական բյուջեում անհրաժեշտ է կատարել միջծրագրային և միջհոդվածային վերաբաշխումներ։
 	1004-12002 «Գերմանիայի զարգացման վարկերի բանկի աջակցությամբ իրականացվող Ախուրյան գետի ջրային ռեսուրսների ինտեգրացված կառավարման փուլի 1 ծրագրով Ջրաձոր գյուղի վերաբնակեցման համար  ենթակառուցվածքնների և բնակելի տների կառուցում» միջոցառման շրջանակներում հողերի ձեռքբերման և վերաբնակեցման գործողությունների պլանի (ՀՁՎԳՊ) ուշ հաստատման (ՀՀ կառավարության 27.08.2020թ. № 1411-Լ որոշում) պատճառով ընթացքի մեջ է խորհրդատուի ընտրության մրցութային գործընթացը, իսկ շինարարարական աշխատանքների իրականացման համար կապալառուի ընտրության գործընթաց կսկսվի խորհրդատուի առկայության դեպքում։ Արդյունքում՝ նախատեսված աշխատանքների միայն մի մասը հնարավոր կլինի իրականացնել 2021թ.-ին։ Այդ կապակցությամբ 2021թ. ՀՀ պետական բյուջեում հնարավոր է կատարել անհրաժեշտ միջծրագրային և միջհոդվածային վերաբաշխումներ։
1004-11008 «Գերմանիայի զարգացման վարկերի բանկի աջակցությամբ իրականացվող Ախուրյան գետի ջրային ռեսուրսների ինտեգրացված կառավարման ծրագրի երկրորդ փուլի խորհրդատվություն և կառավարում» և 1004-31006 «Գերմանիայի զարգացման վարկերի բանկի աջակցությամբ իրականացվող Ախուրյան գետի ջրային ռեսուրսների ինտեգրացված կառավարման ծրագրի երկրորդ փուլի շրջանակներում ջրային տնտեսության ենթակառուցվածքների հիմնանորոգում» միջոցառումների շրջանակներում համապատասխանաբար ֆինանսավորվելու է ծրագրով նախատեսված խորհրդատվական ծառայությունների մատուցման և շինարարական աշխատանքների իրականացման ծախսերը, սակայն ծրագիրը ակտիվ չէ «Իրավաբանակ կարծիք» փաստաթղթի դեռևս ստորագրված չլինելու պատճառով, իսկ վարկային միջոցները հասանելի չեն։ Խորհրդատուի ընտրման մրցութային գործընթաց դեռևս սկսված չէ և այս տարի շինարարական աշխատանքների մեկնարկման հնարավորություն չի լինի նաև գործընթացի ժամանակատարության պատճառով։ Ուստի, 2021թ. ՀՀ պետական բյուջեում հնարավոր է կատարել անհրաժեշտ միջծրագրային և միջհոդվածային վերաբաշխումներ։
Կարգավորման նպատակը և բնույթը` Հայաստանի տարածքային զարգացման հիմնադրամի կողմից իրականացվող միջոցառումների ֆինանսական միջոցների վերաբաշխմամբ ապահովել երկարատև դադարից հետո վերսկսվող Երևանի ջրամատակարարման բարելավման և մեկնարկման փուլում գտնվող Ախուրյան գետի ջրային ռեսուրսների ինտեգրացված կառավարում  փուլ 1 ծրագրով Ջրաձոր գյուղի վերաբնակեցման  ծրագրերի բնականոն ընթացքը:
Ակնկալվող արդյունքը` Երևանի ջրամատակարարման բարելավման և Ախուրյան գետի ջրային ռեսուրսների ինտեգրացված կառավարում  փուլ 1 ծրագրով Ջրաձոր գյուղի վերաբնակեցման  ծրագրերի բնականոն ընթացքի ապահովում։
Տեղեկատվություն
«Հայաստանի Հանրապետության 2021 թվականի պետական բյուջեի մասին» օրենքում վերաբաշխում, փոփոխություններ և Հայաստանի Հանրապետության կառավարության 2020 թվականի դեկտեմբերի 30-ի  N 2215-Ն որոշման մեջ փոփոխություններ մասին» ՀՀ կառավարության որոշման նախագծի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացում կամ նվազեցում չի նախատեսվում:
«Հայաստանի Հանրապետության 2021 թվականի պետական բյուջեի մասին» օրենքում վերաբաշխում, փոփոխություններ և Հայաստանի Հանրապետության կառավարության 2020 թվականի դեկտեմբերի 30-ի N 2215-Ն որոշման մեջ փոփոխություններ կատարելու մասին» ՀՀ կառավարության որոշման նախագծի ընդունման կապակցությամբ այլ նորմատիվ իրավական ակտեր ընդունել անհրաժեշտ չէ:



	
